
1. İnsan dünyası

Ruh, nəfs və bədən


1-2. Ruh, nəfs və bədən
Gözü nur, nuru göz zinətləndirir.

Nizami
İnsan bədənə malik olmaqla fiziki varlıqdır və təbiətlə sıx surətdə bağlıdır. 

İnsan habelə ruhani varlıqdır, nəfsə malikdir və ruh dünyası ilə, kosmik zəka ilə qarşılıqlı əlaqədədir. 

Bir sıra tədqiqatçılar əqli nəfsin strukturuna daxil edirlər. Ruh isə fərqli keyfiyyət kimi izah olunur. Əql ənənəvi olaraq nəfsdən ona görə fərqləndirilir ki, onun bə​dənlə heç bir əlaqəsi olmadığı güman edilir. Lakin düşünən konkret bir insandır, fərddir. Düşüncənin nəticəsi, yəni bi​lik​lər ümumi olsa da (dildə də ümumidir), düşüncə akt​la​rının özü fərqlidir. 

Ruh nəfsdən fərqli olaraq kosmik hadisə hesab oluna bilər. Onun bir damlası insana daxil olmaqla insanla ruhlar aləmi arasında yol açır. 

Fəlsəfi ədəbiyyatda ən çox ruh və bədən, yaxud nəfs və bədən problemi öz əksini tapmışdır. Ruh-nəfs-bədən mə​sələsi isə demək olar ki, qoyulmamışdır. 

Nəfs və bədən problemini «Timey» əsərində sistemli şəkildə tədqiq edən Platon ümumən idealist mövqedə durmasına baxmayaraq, əlaqələndirici orqan kimi beyini götürür. Platona görə, həyat rişəsinin daşıyıcısı olan beyinin yaran​ması bədənlə ruh arasında əlaqəni təmin edir. Bəşər cinsinin kökləri də beyində axtarılmalıdır.
 Lakin beyin sadəcə materiya kimi götürülmür. Həm bədən, həm də nəfs beyindən yaradılmışdır. Allah onu od, su, hava və tor​paq​dan yaratsa da, bütün nəfs növlərini bura daxil etmişdir. İlahi başlanğıc toxumu baş hissəsində qalsa da, qalan hissədən bədən yaradılmışdır.
  Platonun təsvi​rində beyin və bə​dənin yaradılması proseduru müasir təbiətşünaslıq baxı​mın​dan bəsit görünsə də, əslində ruh, nəfs və bədənin vəh​dəti baxımından çox önəm​lidir. Platonun təsvirindən belə görünür ki, bədənin ayrı-ayrı hissələrində də nəfs vardır. Burada nəfs anlayışı yəqin ki, canlı olmaq mənasında işlə​dilir. Belə ki, Platon bədənin daha canlı hissələri ilə yanaşı, cansız hissələrin də olduğunu qeyd edir. 

Daosizmdə olduğu kimi, Platona görə də cansız şey​lərdən fərqli olaraq canlılar ölümə məhkumdurlar. Yəni hər doğulan ölməlidir. Doğum məqamı ölümü də özündə sax​layır.
 Bunu daosizm deyir. Pla​ton isə ümumiyyətlə orqa​niz​min daha mürəkkəb və daha kamil ol​ması ilə onun ömrü arasında tərs mütənasib əlaqə olduğunu iddia edir. O, məsələni özünə​məx​sus ritorik şəkil​də qoyur: «Bizi yaradanlar seçim qarşısında qalıblar. Yaratdıqları növü daha sadə etməklə ona daha uzun ömür versinlər, yoxsa onu daha kamil, lakin az ömürlü etsinlər? Onlar bir səslə qərara gəlirlər ki, hər kəs qısa, lakin mənalı ömrü uzun, lakin pis ömürdən üstün tutmalıdır».
 

Platonla daosizm arasında ruh və bədən problemi ilə əlaqədar uyğunluqlar çoxdur. Hər iki mənbə həyat üçün nəfəsin xüsusi rolunu qeyd edir. Canlılığın meyarı kimi gö​türülən nəfəs bədənin fəaliyyəti üçün açar rolunu oyna​maqla yanaşı nəfsin mövcudluğu üçün bir şərt olur. Platonda nitq də cismani və ruhani hadisələrin arasında dayanır. Nitqin nəfəsdən başlan​dığını qeyd edən Platon heç şübhəsiz onun düşüncə üçün də önəmli rolunu nəzərdən qaçırmır. Nəticədə nitq də bədənlə nəfs arasında körpü kimi çıxış edir. 

Psixologiyanın bir elm kimi formalaşması, XIX əsrdə təbiətşünaslığın əldə etdiyi nailiyyətlərin və elmi araşdırma texnologiyasının «Ruh və bə​dən» probleminə yönəldilməsi, ru​hun, nəfsin müstəqil tədqiqat obyektinə çevrilməsi XX əsrin əvvəllərində bu sahələrdə bir sıra böyük uğurlar qazanılmasına sə​bəb oldu. Bu uğurlar məsələnin fəl​səfi qoyuluşuna da müəyyən dərəcədə təsir etmiş, lakin onları tam izah edən yeni fəlsəfi sistem hələ yaradılmamışdır. 

Bir qayda olaraq ağıl, nəfəs və ruh anlayışlarından istifadə edən fəlsəfi təlimlər yeni dövrdə şüur anlayışının prioritetliyi sahəsində fərqli düşüncə tərzinə yeni-yeni uy​ğun​laşdığı bir vaxtda aşkarlanmayan şüur haqqında təlimin ortaya çıxması fəlsəfi paradiqmanın yenidən dəyişilməsi tələbini ortaya qoyur. Lakin bu yenilik tələbi əslində köh​nəyə, Şərq təfəkkür ənənələrinə qayıdış tələbindən ibarət idi. Fəlsəfənin dini düşüncədən ayrılması sahəsində arxa plana keçmiş ruh və bədən problemi qarışıq dini-fəlsəfi sistemlər halında olan Şərq düşüncəsində həmişə prioritet mövzu ol​muşdur. Qərb fəlsəfəsi təbiəti, mad​di dünyanın qanunauy​ğunluqlarını ruha istinad etmədən, müstəqil şəkildə tədqiq edən elmə əsaslanma plan və elmi dünyagörüşünün güclü təsirinə mə​ruz qalmaqla Şərq düşüncə ənənələrindən çox uzaqlaşmışdır. İdrak prosesləri, şüur fəlsəfənin predmetində saxlansa da maddi gerçəkliyin öyrənilməsi elmin ixtiyarına verilmiş, elmlə vasitələnmiş və fəlsəfə bu bölgüyə ancaq elm fəlsəfəsi kimi daxil olmuşdur.

XIX əsrin axırları, XX əsrin əvvəllərində isə təbiət​şünaslığın inkişafı elə bir mərhələyə gəlib çatdı ki, şüurun və nəfsin də təbii-elmi yolla öyrənilməsi günün tələbinə çevrildi. Elm yenə də fəlsəfəni izləməkdə davam edərək onun təd​qiqat sahəsinə daxil olur. Ən önəmlisi isə budur ki, ənənəvi ter​minlər yeni məz​mun​la zənginləşir. Ruh, nəfs və şüur an​layışlarının fərqli kontekstlərdə işlən​məsi bir tərəfdən onların məzmununu zənginləşdirsə də, digər tərəfdən onların mahiy​yətini yenidən nəzərdən keçirmək zərurəti yaranır.  Beləliklə, təbiətşünaslığın inkişafı fəlsəfi terminlərin də dəqiqləşdiril​məsini tələb edir. 

Təsadüfi deyildir ki, Amerika filosofu Uilyam Ceyms psixologiyaya təbiətşünaslığın bir sahəsi kimi baxır.
 Digər tərəfdən professor Leddin yazdığı kimi psixologiya şüur və​ziyyətlərini təsvir və şərh edir. Beləliklə fəlsəfənin başlıca kateqoriyalarından olan şüur (yaxud nəfs, və ya ruh) təbiət​şünaslığın predmetinə çevrilir. Düzdür bəzi filosofların (mə​sələn,  H.Spenser) fikrinə görə, «cismani həyatla ruhani hə​ya​tın mahiyyəti eynidir.» (H.Spenser bunu daxili müna​sibətlərin xarici münasibətlərə uyğunlaşması kimi, təkamü​lün  nəticəsi kimi izah edir). 

U.Ceymsə görə, ruhani (nəfsani, mənəvi) həyatın faktları  fiziki mühit​dən kənarda öyrənilə bilməz. Bu baxım​dan o, nəfsi ancaq qeyri-maddi varlıq kimi nəzərdən keçirən rasional psixologiyanın mövqeyini qəbul etmir. Müasir psixologiya etiraf edir ki, insanın daxili qabiliyyətləri onun yaşadığı maddi dünyanın formalarına uyğunlaşdırılmışdır.

Təbiətşünaslığın nailiyyətlərindən istifadə etmək cəhd​ləri tədqiqatçını istər-istəməz materialist mövqeyə sürük​ləyir. Nəfsdəki prosesləri, beynin fəaliy​yətini əsəb sistemi ilə əlaqələndirən U.Ceyms bunun açıq-aşkar mate​rialist baxış olduğunu dərk etdiyi üçün vəziyyətdən çıxış yolları axtarır, lakin təbiətşünaslığın müddəalarını idealist fəlsəfə kontek​sinə sala bilmir. U.Ceyms etiraf edir ki, materializm yük​səkdə duranı aşağıda olandan asılı vəziyyətə salır. Nəfsin beynin fəaliyyəti ilə əlaqələndirilməsi də bu qəbildəndir. Amma hələ ki, elm ancaq bu yolu təklif edə bilir.

Burada yada salmaq yerinə düşərdi ki, hələ orta əsrlərdə İbn Sina və  Ş.Sührəvərdi nəfs hadisələrini bədənlə izah etmək cəhdlərinin qüsurlu oldu​ğunu göstərirdilər. Ş.Süh​rəvərdi yazırdı ki, aşağıda olan özündən yüksəkdəkini ida​rə edə bilməz. Ona görə də, nəfs bədənin məhsulu ola bilməz. Bə​dən nəfsi yox, nəfs bədəni idarə edir.
 XX əsrin ən böyük psi​xoloqu Karl Qustav Yunq yazır ki, ideyalar hansı isə konkret in​sandan yox, nə isə daha böyük bir varlıqdan yaranır. Biz onları deyil, onlar bizi forma​laş​dırır.

U.Ceyms də,  K.Q.Yunq da İbn Sina və Ş.Sührəvərdi kimi nəfsin bədənə nisbətən yüksəkdə durduğunu, daha böyük bir sirrə əsaslandığını bir sövq-təbii ilə, fəhmlə dərk edirlər. Lakin bir Qərb adamı olaraq U.Ceyms təbiətşünas​lığın açdığı imkanlardan kənar qala bilmir və ümid edir ki, ənənəvi elmi üsullarla alınan biliklər, fizioloji və nevroloji proseslərin tədqiqi, nəhayət nəfsin öyrənilməsi üçün baza olacaqdır. Və ümid edir ki, indi baş-ayaq qoyulanlar fəlsəfi konteksə keçdikdə yenidən öz yerini tuta bilər. 
Elmin mövqeyi isə təxminən belədir ki, nəfs, şüur ha​disələri bədənlə xarici maddi aləm arasında qarşılıqlı əla​qədən irəli gəlir. Yəni iki maddi tərəf arasındakı münasibət fərqli bir mahiyyətin - şüurun yaranmasına səbəb olur. La​kin ən çətini və elm üçün əlçatmaz olan da, elə bu keçid mə​qamının anlaşıl​mazlığıdır. Cismlə qarşılıqlı əlaqə nəticə​sində orqanizm müəyyən fiziki təsirlərə məruz qalır və bu təsirlər beynə ötürülür. Beyndə də müəyyən proses​lər gedir, qıcıqlar neyronlara təsir edir və s., və s. Bütün bunları elm öyrənə bilər. Lakin beyində gedən sonrakı maddi proseslərin sa​yəsində maddi aləmin hüdudundan kənara çıxan, ondan kök​lü surətdə fərqli olan və maddi üsullarla qavranıla bil​məyən, görünməsi, eşidilməsi, toxunulması mümkün olma​yan şüur hadisə​ləri ortaya çıxır. Bax bu keçidi və yaranmış yeni mahiyyətli hadisəni təbiətşü​nas​lıq izah edə bilmir. Elmin ən son nailiyyətlərinə əsaslanmağa çalışan fəlsəfə də bu məqamda aciz qalır. Bu  keçid, bu böhran məqamı, sıçra​yış elm üçün anlaşılmaz olduğu kimi sıçrayışdan sonra qə​dəm qoyduğumuz yeni dünya, mənəvi-ruhani dünya da elm üçün əlçatmazdır. (Elm bu sahəni fəlsəfəyə saxlamışdır.) Çün​ki bu dünyada nə məkan, nə zaman, nə də səbəbiyyət hökm sürür. Maddi dünya qanunlarından heç biri burada işləmir. Lakin insan malik olduğu əqlin, mənəviyyatın sa​yəsində, həmin sirli və əsrarəngiz dünyanın sayəsində maddi dünyaya fərqli bir münasibət bəs​ləməyə başlayır ki, bax, bundan sonraki zona yenə də elmi təd​qiqat zonasıdır. Daha doğrusu bu elə (şüura qədərki, maddi) əvvəlki maddi dünyadır, sadəcə bizə mə​lum olduğu şəkildə. Zira, şüuraqədərki dünyanın özü də bi​zim üçün əlçatmazdır, qaran​lıqdır. Dünya bizim üçün şüur mərhələsindən sonra işıqlanır. Daha doğrusu, işıqlanmış his​səsi bizim üçün dünyadır. 

Şüuraqədərki hadisələr zonası və şüurdan sonrakı hadisələr zonası…  Şüur hadisəsi, fikrin, ideyanın müstəqil mövcudluğu və əql aləmində gedən proseslərin maddi aləmdən asılı olmaması!..

Bəzən belə düşünülür ki, bədən maddi olmaqla tam passivdir və heç bir ideyanın daşıyıcısı deyil. Ancaq nəfs ideya daşıyıcısı hesab olunur. Düşüncə də ancaq nəfsin struk​turuna daxildir. Hər bir insan özünəməxsus nəfsə ma​likdir. Yəni nə qədər insan varsa, o qədər də nəfs vardır. Əlbəttə, nəfslərin də ümumi cəhətləri var. Lakin məhz fərqli cəhətlər hər bir fərdi başqalarından ayırır, onun özəlliyini təmin edir. Böyük filosoflar nəfsi mənlik şüuru kimi dəyərləndirir. İnsanın siması, məni onun malik olduğu, daha doğrusu ona malik olan, onu idarə edən nəfslə müəy​yənləşir. 

Nəfs də bədən kimi lokaldır. Mənəvi varlıq olmaqla məkan-zaman müəy​yənliyindən yüksəkdə dursa da, bədənlə müəyyən ilişgisi vardır. Məqsədimiz bu ilişginin nədən ibarət olduğunu açmaqdır. 

Birinci tezis: Nəfs ruhun bədənlə «çəpərlənərək» kon​kretləşdiyi, fərdiləşdiyi haldır. 

İkinci tezis: Nəfs ruhla bədən arasındadır. Aşağıdan bədənə, yuxarıdan ruha bağlıdır.  

Üçüncü tezis: Bədən ruhla canlanır və nəfsin mövcudluğu tə​min edilir. Ruhun təsir dairə​sində olan bədən hələ canlıdır və nəfslə birlikdədir.  
Dördüncü tezis: Sonsuz, əbə​di, əzəli ruhun sonsuz, əbədi, əzəli materiya ilə görüş məqam​larında lokal nəfs və lokal bədən yaranır. Və nə qədər ki, onlar bir-birinə tən gəlir və bir-birini tamamlayır həyat davam edir.

Həyat ruhla materiyanın görüşündən doğan və nəfslə bədənin ittifaqı, bir-birini tamamlaması şəklində davam edən bütöv prosesdir. 

Beşinci tezis: Hər bir bədənin əsasında müəyyən ideya dayanır. Bədənin ideyası ilə nəfsin ideyası adekvatdır. 

Altıncı tezis: Adekvatlıq pozulduqda həyat qüruba sarı gedir. 

Nəfs bədənin ideyasına köklənmiş lokal ruhdur. Bə​dən dünya ideya​sının, təbiətdə əks olunmuş ideyanın bir par​çasıdır, passiv ideya daşıyıcısıdır. Ruh onu aktivləşdirir və həyat əmələ gəlir.

Nəfs lokal və fərdi olsa da düşüncə imkanını əhatə etməklə insanın əql dünyasına qatılmasına imkan verir. Pas​siv ideya daşıyıcısı olan bədən (insan) düşüncəli nəfs sayə​sində fəal ideyalar dünyasına daxil olur. 

İnsan yatarkən nəfs bədəndən müvəqqəti ayrılır, çər​çivədən, zaman-məkan müəyyənliyindən çıxaraq amorf​la​şır və ruhlar aləminə qədəm qoyur. Bu zaman, onun bir tə​rəfdən digər bədənlərdən ayrılmış ruh-nəfslərlə görüş​məsinə, digər tərəfdən də zaman müəyyənliyi itdiyinə görə keçmişə və gələcəyə səfər etməsinə imkan yaranır.

Ruh aləmində keçmiş, bugün və gələcək birgə (eyni zamanda) mövcud​dur. Yuxuda insanın gələcəyi görmək şan​sı da bununla əlaqədardır. 

Bunlar insana aiddir. Bəs  insan bədəni digər canlı or​qa​nizmlərdən nə ilə fərq​lənir? 

Cansız aləmdə hər bir ha​disə, cism müəyyən bir ide​yanın daşıyıcısıdır. Passiv daşıyı​cı. La​kin bu ideya passiv, cansız olsa da mürəkkəb iyerarxik struk​tura malik​dir. Yəni cismin təşki​lat​lanma​sının alt qatları da vardır ki, onlar makroi​deyadan asılı olmayaraq mövcud​durlar.  

Bəs cansız aləmdə hərəkət necə başa düşülür? Cismin başqa cismlərə nəzərən yerinin dəyişilməsi – mexaniki hə​rəkət, onun daşıdığı ideyanın dəyişilməsini tələb etmir. Yə​ni cism öz simasını  saxlamaqla hərəkət edirsə, bu sadəcə yerdəyişmə​dir. Cismin ideyasının dəyişilməsi isə onun daxili hissələri arasındakı münasibətin dəyişilməsi sayəsində mümkündür. Hər bir struktur səviyyəsində dəyişiklik daha yüksək səviy​yədə ideyanın dəyişilməsinə gətirə bilər. Cismin kənar təsir olmadan zamana görə dəyişilməsi əslində onun ideyasında qabaqcadan nəzərdə tutulmuş dəyişiklikdir. 

Lakin bitki aləminin fərqi burasındadır ki, burada kə​nar təsir sayəsində dəyişiklik də qabaqcadan planlaşdı​rıl​mışdır. (Yəni kənar təsir sayəsində həyata keçən bəzi də​yi​şik​liklər də potensial şəkildə qabaqcadan nəzərdə tutulmuş ola bilər). Məsələn, bir ruşeymin cücərməsi üçün günəşdən və ya torpaqdan gələn əlavə enerji tələb olunur. Lakin bu enerji alındığı təqdirdə onun nə kimi vəziyyətlərə keçəcəyi ruşey​min özündə planlaşdırılmışdır. Bu passiv ideyanın kənar tə​sir​lə (əlavə enerji ilə) canlanmasıdır. Yəni burada hərəkət ide​​​yanın can​lanması şəklində həyata keçir. Kənar təsir, əlavə enerji ruşeymin struktu​runda əvvəlcədən olmasa da onun üçün yer saxlanılmışdır. İlkin ideya tamam​lanmamış olduğu təqdirdə cism (ruşeym) özünü cansız cism kimi aparır. Yəni onun daxildən hərəkəti yoxdur. Alt strukturlardakı hərəkət makro​struk​turun dəyişilməsinə xid​mət etmir. Olsa-olsa onun saxlanmasını təmin edir. Ancaq makroideyanın ta​mamlanması baş verdikdə canlanma (da​xildən hə​rəkət)  gedir.

Həyatı mühitlə maddələr mübadiləsi kimi səciy​yə​lən​dirən təbiətşünas​lardan fərqli olaraq filosoflar diqqəti daxili inkişaf potensialına yönəltməkdə haqlıdırlar. Günəş, torpaq, su ancaq enerji mənbəyi kimi  çıxış edir. Bitkinin bütün  in​kişaf yolu və gələcək vəziyyətləri isə irəlicədən, onun öz rüşeymində planlaşdırılmışdır. Canlı aləmdə bitkilərin özü​nə​məxsus statusunu Platon əsa​sən (yəni bizim təklif etdi​yimiz konsepsiyaya uyğunluq baxımından) düzgün müəy​yən​ləşdirirdi. Platona görə, bitki ancaq öz daxilində, daxilən hərəkət edir və kənar təsirlərə müqavimət göstərir. O, öz təbiətini və vəziyyətini bilmir. Ona görə də, bitki canlı varlıq kimi mövcud olsa da, öz olduğu yerə pərçimlən​mişdir; belə ki, öz gücü ilə hərəkət etmək, yerini dəyişmək imkanı ona veril​məmişdir.
 

Heyvanlarda da ruşeym halında olan ideyanın  can​lan​ması və hərəkət yaratması üçün əlavə enerji, əlverişli mü​hit, mühitin təsiri lazımdır. Əks təq​dirdə potensial halda olan ideya tamamlana bilməz. 

(Enerji ideyanın canlanması üçün lazımdır.)

Heyvanı bitkidən fərqləndirən isə onun iradəyə malik olmasıdır. Yəni heyvanın bütün hərəkətləri qabaqcadan, pas​siv ideya halında planlaş​dırıl​ma​mışdır. Planlaşdırılan yalnız onun canlı varlıq kimi böyüməsi, bioloji həyatıdır. 

Heyvanın bütöv bir cism olaraq yerdəyişməsi isə onun ideyasında, genetik planında yoxdur. Daha doğrusu, ancaq hərəkət etmək imkanı var, bu imkanın gerçəkləşdirilməsi isə heyvanın mühitlə məqsədyönlü əlaqəsi şəklində həyata keçir. Yəni heyvan hansı istiqamətdə getmək istəyirsə həmin istiqa​mətdə yerlə əks əlaqəyə girir (yeriyir, sürünür və s.).  Hansı istiqamətdə hərəkət etmək qərarını isə heyvan özü verir. Düz​dür, bu qərar şüura yox, instinktə də əsaslana bilər, lakin heyvanın istəyinin olması və bu istəyə uyğun hərəkət etməsi iradi aktdır və onu bitkilərdən fərqləndirir. 

Beləliklə, heyvanın bütöv cism olaraq hərəkəti onun daxili hərəkətindən fərqlidir. Daxili hərəkət onun istəyindən asılı olmayıb, rüşeymdəki ideyanın maddi təcəssümü kimi həyata keçir. 

İnsan da heyvan kimi daxili hərəkətə malikdir və  ilkin ideyanın maddi təcəssümü prosesi gedir. Həm də onun iradəsindən, is​təyindən asılı ol​ma​dan. İnsanı hey​vandan  fərq​lən​di​rən isə budur ki, onun bütöv orqanizm kimi fəaliy​​yəti hər hansı bir istəyə və iradəyə deyil şüurlu, planlı istəyə və iradəyə əsaslanır. Yəni insandan asılı olmadan baş ve​rən daxili proseslər, onun bir canlı varlıq kimi möv​cudluğu, ilkin ideyanın maddi təcəssümü və insan bədəni tam formalaşdıqdan sonra müəyyən müddət ərzində fəaliyyəti hələ insani mahiyyəti ifadə etmir. İnsanı fərqləndirən budur ki, o özü ideya formalaş​dırmaq və bu ideyaların maddi təcəssümünə nail olmaq imkanına ma​likdir. 

İnsanın «ağlına gəlməz» ideyalar, heç şübhəsiz, passiv ideya şəklində əvvəlcədən mövcud ola bilər və insan mühitlə qarşılqlı əlaqə zamanı canlana bilər. Lakin hər hansı ide​yanın daha sadə ideyalardan formalaşdırılması və canlan​dı​rılması insanın öz daxilinə yönəlmiş fəaliyyət kimi də həyata keçə bilər. Yəni həmin anda maddi mühitin təsiri olmadan. (Bəs kosmosla əlaqə?)

***

Gerçəkliyin daha düzgün və hərtərəfli mənzərəsini təsəvvür etmək üçün onun təfəkkür və cism kimi qeyri-müəyyən, şərti anlayışlarla bölgüsü yetərli deyil. Bu zaman insanın tutduğu yer və oynadığı rol da aydın təsəvvür oluna bilmir. Bizcə ən optimal model bir tərəfdən mütləq ideyanın, digər tərəfdən mütləq materiyanın anlayışlarını (tərifini) ver​mək və bu iki qütb arasında yerləşən insan və maddi dün​yanın səciyyəsini və münasibətlərini də ancaq bundan sonra aydınlaşdırmaq mümkündür.

Allahı mütləq ideya və mütləq materiya  kimi qütbləri özündə ehtiva edən yeganə mütləq varlıq kimi başa düş​dük​dən sonra tam şəkildə ayrılmış mütləq ideyanın və mütləq ma​te​riyanın statusunu aydınlaşdırmağa çalışaq. Bəzi tədqi​qat​çılar mütləq ideyanı Allahla eyniləşdirirlər. Bu zaman materiya kənarda qalmış olur və onun izahı üçün iki variant qalır; ya materiya ideyadan törəmədir, ya da Allahdan asılı olmadan əvvəlcədən mövcud imiş. Bu izahların heç biri dün​yanın anlaşılması yolunda səmərəli nəticələrə gətirə bilmir.

Birinci yaxınlaşma Platon təlimini xatırladır. Yəni ye​ganə həqiqi varlıq ide​yalar aləmidir. Maddi dünya, buradakı cismlər və hadisələr isə ideya alə​minin, ideyaların surəti imiş və deməli, real varlıqdan məhrum imiş. Maddi dünyada cism və hadisələrin keçici olması, şərtiliyi onların real varlığının ümu​miy​yətlə inkarına gətirir. Halbuki, insan üçün ideyalar aləminə və Allaha gedən yol əslində maddi dünyadan keçir. Ruhun mütləqləşdirilməsi, bədənin isə bir növ inkar edilməsi gerçək həyatda baş verən hadisələrin mahiyyətini və mexa​nizmini öyrənmək üçün optimal metodoloji əsas rolunu oy​naya bilmir.

İkinci yaxınlaşma isə əslində dualist mövqe olmaqla materiyanı da Allahla eyni statusda qəbul edir. Bu mövqe zərdüştilikdən üzü bəri davam edən işıq və qaranlıq, xeyir və şər, ideya və cism, atəş və torpaq (Empedokl) duallığının ideya və materiya şəklində konseptuallaşmasına da ekviva​lent sayıla bilər. 

İnsan özü bədənə malik olmaqla, aralıq dünyanın bir parçasıdır. Digər cismlər ideya ilə maddiyatın vəhdətindən ibarət olduğu kimi, daha doğrusu maddədən, materialdan müəyyən bir ideya əsasında yoğrulub duzəldiyi kimi, insan da bədən ideyasının daşıyıcısıdır. Düzdür, bütün digər cism​lərdən fərli olaraq insan həm də başqa bir ideyanın – kainat ideyasının daşıyıcısıdır, yəni mikrokosmdur, həm də bu ideya müəyyən məqamlarda aktivləşə bilən, canlana bilən, yəni şüura çevrilən ideyadır. Başqa sözlə, insan nəfsə, ruha malik olmaqla aralıq dünyadan mütləq ideyaya doğru ya​xınlaşmaq, ideyalar aləminə səfərə çıxmaq (özünə dalmaq, iç dünyasına, mənəvi aləmə yönəli olmaq, yüklənmək) imka​nına malik olsa da, bu dünyada olduğu təqdirdə cism və hadisələrlə eyni tərtibli tərəf kimi də çıxış edə bilir, yəni bu dünyanın qanunlarına da tabe olmaq, onun ahənginə uy​ğun​laşmaq zorundadır. 

Dünyanı passiv ideya şəklində özündə saxlayan insan onunla konkret təmas zamanı onu hissə-hissə «öyrənir». Yə​ni in​sanın iç dünyası əsasən bu dünya ilə təmas məqam​larından asılı olaraq işıqlanır və açılır. La​kin insan bu dün​yadan, xarici dün​yadan asılı ol​madan da öz daxili kosmos alə​minə də səyahət edə bilər və orada gördüklərini qa​yıdıb bu dün​yada tapmaq və ya yaratmaq istər. Ya​ra​dı​cılıq prosesinin əsa​sın​da məhz bu məqam dayanır.

İnsan istər digər cismlərin, hadisələrin, istərsə də öz bə​dəninin daşıdığı ideyanı (özündə) aşkara çıxarmaq istəsə, bu cismlərdə bir yox, çoxlu sayda ideyaların ehtiva olun​duğu məlum olacaq. İlk yaxınlaşmada hansı ideya üzə çıxır və üzə çıxmayanlar bizim üçün nədir? Bütün məsələ bundan ibarətdir ki, insan cismdə, hadisədə aşkarlaya bildiyi əla​məti, xassəni, formanı, strukturu, qanunauyğunluğu, bir söz​lə, ideyanı məhz ideya kimi, yerdə qalan, qaranlıq qalan, naməlum qalan nə varsa hamısını məhz materiya kimi, material kimi, qəbul edir. Cism mürəkkəb quruluşa malik olduğundan onun ehtiva etdiyi ideya iyerarxiyasında aşkar​lanan üst qatlar ideya kimi, dumanlı qalan alt qatlar mate​riya kimi qəbul olunur. Məsələn, «stol» ideyası dedikdə, an​caq onun əsas funksiyasını təmin edən makrostruktur, for​ma nəzərdə tutulur. Onun nədən düzəldildiyi, «mate​rialın» strukturu, bu struktrun da alt struktur qatları (mo​lekulyar, atomar və s. səviyyələr), dinməz-söyləməz məzmuna, mate​ri​yaya aid edilir. İnsan cismə adi gözlə yox, mikroskopla bax​dıqda onun müşahidə etdiyi forma hüceyrə, molekul və s. olacaqdır. Bu halda o, makrostrukturu müşahidə edə bil​mə​yəcəkdir. 

Bəli, aydınlaşan, işıqlanan tərəf ideya kimi, qaranlıq tərəf materiya kimi qəbul olunur. Eynən İşraqizmdə olduğu kimi. 

Analoji olaraq beyində, mikrokosmda işıqlanan tərəf şüura (fokusa gətirilən ideya, – in​ten​siallıq),  passiv tərəf qey​ri-şü​u​ri​yə, aşkarlanmayan şüura (beyi​nin qaranlıq sahə​sinə) uyğun gə​lir. De​məli, əsas məsələ insanın diq​qətinin han​sı struktur səviy​yə​sinə yönəlmə​sin​dədir. Cism, ha​di​sə bəlkə də çox şeylərin daşıyı​cı​sı​dır. Lakin bizə bəl​li olan onun id​rak nəzərinə tuş gələn hissəsidir. Qaranlıq qalan hissə müx​təlif filosoflar tə​rəfindən müxtəlif cür adlandırılmışdır. Əs​lin​də bu Kantın «özündə şey» anlayışına da uyğundur. 

İnsan hər bir məqamda nədirsə, dünya da onun üçün elə odur.

İnsan binədən necə proqramlaşdırılıbsa, onun qabında nə varsa, hansı potensial imkanlara malikdirsə, onun dün​yanı dərk etməsi də ancaq bu çər​çivə, bu hüdud daxilində mümkündür. 

İnsan üçün gerçəklik nə özlüyündə xarici dünya, nə də özlüyündə daxili dünya olmayıb, bu ikisinin təmasından ya​ranır. 

İnsanla dünyanın təmasından hər bir məqamda lokal ger​çəklik yaranır. Bu gerçəklik insanın real yaşantılarıdır. Beş dəqiqə əvvəl yaşanmış həyat daha artıq gerçəklik deyil​dir. Baxmayaraq ki, əvvəl yaşamış və keçmiş adı ilə arxivə verilmiş (hafizədə saxlanan) həyatla indi yaşanan həyat ara​sında bir səbəbiyyət əlaqəsi də ola bilər, əslində həyat ancaq indiki zamanda insan şüurunun aktivləşmiş, aktuallaşmış hissəsindən ibarətdir. 
İnsan tərəfindən, Mən tərəfindən yaşanmayan, amma potensial imkan şəklində mövcud olduğuna şübhə etmə​di​yimiz çox böyük, sonsuz potensial dünya var. Bu dünya keç​mişdə də var, gələcəkdə də olacaqdır. Bu dünyanın öz qa​​nu-
nauyğunluqları, öz strukturu var. O böyük bir ideyanın tə​cəssümü və yaşan​tısı kimi mövcuddur. Dünya da proq​ram​laşdırılmışdır. O da idarə olu​nur. Çox böyük bir zaman kə​siyində, bizim üçün sonsuz zaman müddə​tində o ideya ona daxil olan alt sistemlərdəki ideyaların reallaşması şəklində həyata keçir. Lakin dünyadakı ayrı-ayrı hadi​sə​lər, ayrı-ayrı sis​tem​​lər bir-birilə yalnız ilkin proq​ram əsasında əla​qəyə girirlər. Bir hadisə başqa ha​disənin işinə qa​rışa bilməz. Hə​rə ancaq öz həya​tını yaşayır. An​caq öz alın ya​zı​sının ger​çək​ləşməsi ilə mövcud olur. Dün​yadakı bütün cismlər, hadisələr ancaq ilk proq​ramın, taleyin, qədərin, qismətin ix​tiyarın​dadır. Ancaq insan istis​nadır. Ancaq in​sana iradə, se​çim im​kanı ve​rilmişdir. Ancaq insan dünyada gedən pro​seslərə fəal müdaxilə edə bilər, proseslərin ilkin proqram üz​rə axınını də​yişə bilər, alın yazısını lokal miq​yaslarda poza bilər. 

Burada dünyanın çoxpilləli, iyerarxik quruluşu nəzərə alınmalıdır. Hər bir cismin, hadisənin əsasında duran lokal ideya var ki, bu həmin cism üçün alın yazısıdır. Yəni cismin quruluşundan, daxili məntiqindən nəticə kimi çıxır; lokal sis​temin determinasiyasıdır. Lakin bu sistemi əhatə edən daha böyük sistemin öz strukturu, öz məntiqi, öz alın yazısı var. Böyük sistemdə baş verən dəyişikliklər alt sistemlərin, ele​mentlərin taleyində ifadə olunur. Deməli, sözün böyük mə​nasında tale, alın yazısı hər bir elementin daxili varlığı ilə yanaşı bütövlükdə sistemdə gedən proseslərdən də asılıdır. Başqa sözlə, proqram​laş​dırma özü də iyerarxik struktura malikdir. Kiçik ideyalar böyük ideyalara tabedir. Hər qatda baş verən hadisə yuxarı qatdakı hadisələrdən də asılıdr. 

Lakin iyerarxiya sadəcə maddiyatın iyerarxiyası kimi yox, ideyaların iyerarxiyası kimi başa düşülməlidir. Yəni bir dünyada baş verən hadisələr daha yüksək mərtəbəli dün​yadakı hadisələrin təsiri altındadır. Burada yüksəklik dərə​cəsi, yüksəlmə xəttinin istiqaməti bir tərəfdən xaricə yö​nəl​miş ox üzrədirsə, digər tərəfdən daxilə yönəlmiş ox üzrədir. Sührəvərdi yazır ki, aşağı mərtəbədə duran yuxarı mər​tə​bədəkinə hökm edə bilməz. Buna misal olaraq göstərir ki, bədən nəfsi deyil, nəfs bədəni idarə edir. 

Ən aşağı mərtəbə maddi​yat mərtəbəsidir. Yuxarıya yol mənəviyyat qatından keçir. Qa​ranlıqdan işığa doğru yolun müxtəlif məqamları … İstiqa​mət qaranlıqdan işığa, xaricdən daxilə, lokal ideyadan univer​sal ideyaya doğrudur. 

Bütün varlıqlar içərisində ancaq insan öz strukturu və passiv ideyası ilə yanaşı aktiv ideya daşıyıcısıdır və özü ha​disələri proqramlaşdırmaq imkanına malikdir. O bir tərəf​dən yaradılmış olsa da, digər tərəfdən qurmaq-yaratmaq və digər hadisələrin gedişatına təsir etmək imkanına malikdir. Hətta mələklərdə də olmayan bir istedad: ideya vermək imkanı, sərbəst seçim imkanı insanı bütün məxluqlardan fərqləndirir. 

İnsan öz şüur fəaliyyəti ilə dünyanı, onun bir hissəsini aktuallaşdırır. 

Biz bir insan olaraq, bir fərd olaraq dünya haqqında ancaq öz imkanlarımızdan, öz real varlığımızdan çıxış edərək fikir yürüdürük.

Əgər biz fikir yürütməsək, heç nəyi dərk etməsək bizim varlığımız və bu varlığın mənası nədən ibarət olardı? 

Əgər biz danışmasaq, fikirlərimizi ifadə etməsək, məq​sədyönlü fəaliyyət göstərməsək, bizim mahiyyətimiz, məna​mız başqaları üçün aydın olarmı? Məqsədsiz, isti​qa​mətsiz  hə​rəkət, xaotik fəaliyyət, sistemsiz, rabitəsiz danışıq insanı, onun mənasını ifadə edə bilməz. Hətta ayrı-ayrı lokal fəaliy​yət aktları, lokal bir çıxış, nitq yenə də insanı bütöv halda ifadə etmir. 

İnsanın mənası mikroideyalarla deyil, onları ehtiva edən makroideya ilə aşkarlanır… Əgər o varsa. Heç də bütün insanlar vahid mənanı ifadə etmirlər. Yəni onların bütün fəaliyyəti, bütün ömürləri vahid ideyanın həyata keçi​rilməsi, yaşantısı şəklində deyil. Başqa sözlə, insan həya​tı heç də həmişə vahid, bütöv bir mənanın (ideyanın) ifadəsi olmayıb, mənalar və mənasızlıqlar toplusundan iba​rət olur.  

Həyatını hansısa böyük bir ideyaya  və onun maddi təcəssümünə həsr edən insanlardan fərqli olaraq gündəlik, cari məqsədlərə qulluq edən və bu məqsədləri vahid struk​turda birləşdirməyən insanlar da vardır. Sadəcə məqsədlər çox​luğu insanı zamana görə dəyişdirir və onun vahid si​ma​sından, həyatının mənasından danışmaq mümkün olmur. Bu cari məqsədlər  insanın öz vahid ali məqsədi  yönündə birləş​məyərək, mühitin, bu mühitə hakim olan ideyanın, məqsə​din yönündə düzlənir. İnsan ictimai mühiti, cəmiyyəti yönəl​dən  hansısa virtual ideyaya, məqsədə xidmət etdiyinin heç fərqinə də varmır. Tək-tək insanlar bunu anlasa da, ona qar​şı çıxmağa, alternativ ideya ilə çıxış etməyə intelektual və ira​di-mənəvi gücləri çatmır.

İnsan lokal məqsədlər, mik​ro​ideyalar və onların hə​yata keçi​ril​məsi istiqamətin​də​ki fəaliy​yət​lər, yaşantılar top​lusuna çevri​lir. Müxtəlif za​man anla​rın​da müx​təlif simaya ma​lik olur. Si​masızlıq da əslində si​maların çox​lu​ğundan irəli gəlir. Belə insanlar daha çox də​rəcədə toplu kimi, çoxluq kimi, matrisa kimi səciyyələnə bi​lər.  

Vahid ideyanın təcəssümü olan insan da müxtəlif za​man an​larında fərqli görünür. Yəni o da matrisadır. Lakin bu matri​sa​nın ümumi bir qanuna​uy​ğun​luğu var, ətəyi və zirvəsi var, siması var …

Dünyanı dərk edən, dünya haqqında fikir söyləyən, dünyanın vahid obrazını yaratmaq istəyən insan sən demə özü vahid deyilmiş, zamana görə diskret şəkildə dəyişirmiş, sən demə bir matrisa imiş.

Dünyanın vəhdəti ideyası, onun vahid proqram​laş​dırılmış sistem olması və s. bir insan tərəfindən dərk olun​maldır. Dünya vahid yaşantı aktına çevrilməlidir. 

Yaşantılar toplanmır onların yalnız çoxlğundan, mat​ri​sasından danış​maq olar. Dünyanı bir tam kimi duymaq istəyən insan  dünya miqyasında bir ideyanın daşıyıcısına çev​ril​məli, böyük, mütləq, sonsuz, əbədi ideyaya qatıl​ma​lıdır…  

İnsan bədəni ətraf mühitlə qarşılıqlı əlaqəyə girir və bu əlaqə sayəsində mühit haqqında müəyyən informasiya alır. İnsan öz diqqətini mühitin müəy​yən bir hissəsinə və ya ra​kur​suna yönəldir, müəyyən lokal hadisəni öz tədqiqat pred​metinə çevirir. Bu zaman insan subyekt, həmin predmet isə obyekt rolunda çıxış edir.  

Lakin insan istəsə də, istə​məsə də mühitlə müəyyən qarşı​lıqlı təsirdədir, ona təsir edir və ondan təsirlənir (qeyri-aşkar in​formasiya alır). İnsanın məq​səd​​yönlü (şüurlu) surətdə əldə et​mədiyi informasiya onun özünə bəlli olmur (aşkarlanmayan şüur). Belə hallarda insan subyekt ro​lun​da çıxış etmir, əksinə, mühitin tə​si​rinə məruz qalmaqla obyekt kimi çıxış edir.

İnsan yalnız şüurlu varlıq olmaqla subyekt kimi çıxış edə bilər. Məsələn, əməli dəyişdiricilik fəaliyyətində insan hə​mişə sub​yekt kimi çıxış edir. Çünki o məhz özündə for​ma​laşmış ideyanı, yaratdığı modeli predmetə kö​çürür, reallaş​dırır. (Bu prosesdə insanın özünün məruz qal​dığı əks-təsirlər isə çox vaxt diqqətdən kənarda qalır). 

Maddi gerçəkliyin dərk olunması  isə ilk baxışda insan tərəfindən qabaq​cadan planlaşdırılmamış ola bilər. Yəni in​san naməlum bir hadisəni müşa​hidə etməklə, ona aid olan məlumatları toplamış olur. Bu məlumatları insan özü qa​baqcadan seçmir. Məlumatı verən hadisədir. 

Lakin  qaranlıqdan (qaran​lıq hadisədən – «özündə şey») məlumat almaq mümkün deyil, – əvvəlcə onu  işıq​landırmaq lazımdır.

Bütün cismlər və bütün canlı varlıqlar onlara irəli​cədən verilmiş ideya proqramının realizasiya prosesi kimi mövcuddurlar. İnsan bədəni də bu qəbildəndir. Lakin insan ikinci (əslində birinci), fərqli bir ideyanın da daşıyıcısı ol​duğundan onun həyatı ikiləşir. Onun cismani varlığı, bə​dəni və bədənin canlı ideyası olan nəfsi (ruhu) əslində proq​ram​laşdırılmış bir sistemdir. Bütün digər canlılardan fərqli olan yaradıcı başlanğıc isə nəfslə deyil, əqllə bağlıdır. Yəni nəfsin (ruhun) bədənə qarşı qoyulması, onların iki fərqli mahiyyət kimi qarşılaşdırılması halları insanı fərqləndirən əsas amilin düzgün müəyyənləşdirilməməsindən irəli gəlir. 

İnsan məhz əqli ilə, yəni öz bədənini deyil, kosmosu ehtiva edən ideya dünyası ilə bütün digər canlılardan yük​səkdə durur və məhz bu ideyaların realizasiyası, maddi tə​cəssümü və ya sözlə ifadəsi onun yaradıcı mahiyyətinin açılmasına xidmət edir. 

Maddi təcəssüm zamanı insan ideya dünyası ilə hissi dünya arasında bir körpü atma​ğa, əlaqə yaratmağa ehtiyat hiss edir. Burada fikir dünyasının iki as​pektdə kon​kret​ləş​mə​sinə eh​ti​yac yaranır. Birincisi, insan öz fi​kirlərini başqa​larına çatdırmaq üçün həmin başqaları üçün də an​laşıqlı olan simvollardan istifadə etməlidir. Bu simvol​ların əsa​sını dil təşkil edir; danışıq dili, riyazi dil və s. 

İkincisi, insan özünün hansı isə ideyasının (məqsə​di​nin, planı​nın) həyata keçirilməsi, realiza​siyası üçün müəy​yən mate​rial seçməli və onun müəyyən bir formaya salın​mA​sı üçün fəaliyyət mexanizmi düşünüb tapmalıdır. Bu mexa​nizm əvvəlki insanların (nəsillərin) əməli təcrü​bəsində də formalaşmış ola bilər və insan onu ya təqlid yolu ilə, ya da simvollar vasitəsi ilə mənimsəyə bilər. 

Simvollar (modellər) fikrin həm çatdırılması, həm də realizasiyası üçün mühüm şərtdir. Hətta fikirləşmək prose​si​nin özü də çox vaxt simvolların köməyi ilə həyata keçir. Yəni bir ideyanın başqa ideyalarla əlaqələndirilməsi də sim​vollarla vasitələnmiş olur. 

Hissi aləmdə, cism və hadisələrdə ideyalar (passiv ide​ya) heç vaxt xalis şəkildə mövcud olmur; o həmişə yarım fabrikat üzərində olur. Yəni biz xalis ideyanın xalis materiya ilə təmasını təmin edə bilmədiyimizdən hissi dünyanın hazır cism və hadisələrini material kimi istifadə edirik ki, onlar da həmişə sadəcə materiya olmayıb, çoxlu sayda müxtəlif bütöv və yarımçıq ideyaların daşıyıcılarıdırlar. Əslində biz bu çoxlu (sonsuz) ideyalar kompleksinə öz ideyamızı əlavə etmiş olu​ruq. Lakin bizim ideyanın həmin materiala (yarım​fabri​kata) keçirilməsi materialın ilkin daşıdığı bir çox ideyaların zədə​lənməsi (yarımçıqlaşması) hesabına baş verir. Lakin bu bizi narahat etmir (hələ narahat etmir). Biz ancaq öz ideyamızın həyata keçməsinə çalışırıq və buna nail olanda sevinirik. La​kin buna nəyin bahasına nail oluruq, nələri qurban veririk, – bunun fərqində deyilik. (Ekoloji problemlər əslində yaradı​cılıq, maddi təcəssüm prosesində ortaya çıxır. Söhbət mate​rialın ilkin ideya düzülüşünün pozulmasından gedir). 
















   Mən ona surət verib ru�humdan üfürdüyüm za�man siz ona səcdə edin.


Qurani-Kərim





   Həyatın mənası ölümün hissi yaşantısında üzə çı�xır.


Əbu Turxan





      Mütləqi də, mahiyyəti də, sonsuzluğu və əbədiy�yəti də insan ancaq ruhu�nun ənginliyində tapa bi�lər.


Əbu Turxan





          Bədən heç də nəf�sin (ruhun) sakin ol�duğu yer kimi deyil, onun bir aləti, vasitə�si kimi başa düşül�mə�lidir.   


                                 N. Tusi





    Heç yaradan yaratma�yana bənzəyərmi?!


Qurani-Kərim





     İnsan hər bir məqam�da nədirsə, dünya da onun üçün elə odur.


	    Əbu Turxan





      Ruhun təsdiqi bədənin inkarı üzərində qurulma�ma�lıdır.


Əbu Turxan








       Nəfslərinizi qorumaq sizin öz borcunuzdur. Doğ���ru yolda olsanız (haqq yol��dan) azanlar sizə heç bir zərər yetirə bilməzlər.


Qurani-Kərim





Dünyanı bir tam ki�mi duymaq istəyən in�san dünya miqyasında bir ide��ya�nın daşıyıcısına çev�ril�məlidir!


Əbu Turxan











    Keçmiş – insan nəfsinin vətənidir.


H.Heyne





    Kim ki, öz biliyindən, bacarığından artıq iddia�lar edir, o həmişə məğlub olur.


Heydər Əliyev





     Bədən nəfsi deyil, nəfs bədəni idarə edir.    


            Ş.Y. Sührəvərdi





          Ondan (Allahdan) xə���bərsiz heç bir meyvə ma�yalıqdan çıxa bilməz, heç bir dişi hamilə qala bilməz, doğa bilməz.


Qurani-Kərim

